
Hetta er ein Jubileums­
framsýning við tað, at 
felagið, sum var stovnað 
í 1936, er blivið 75 ár í ár. 
Framsýningin er eisini í 
samstarv við Posta, sum í 
ár hevur 35 ára jubileums­
hald, við tað at Posta  - ella 
sum tað æt í byrjanini, 
Postverk Føroya - bleiv 
eitt sjálvstøðugt postverk 
í 1976.

Føroya Filatelistfelag 
hevur í hesu 75 árini havt 
700 fundir. Føroyskir frí­
merkjasavnarar hava 
eisini luttikið á fleiri 
norðurlendskum og al­
tjóða frímerkjaframsýn­
ingum, har teir hava um­
boða føroysk frímerkir og 
postsøgu og hava eisini 
vunnið stóran heiður og 
umdømið millum teir 
útlendsku frímerkjasavn­
ararnar, við tað at teir 
hava vunnið nógvar me­
daljur og heiðurstekin.

Á sjálvari framsýning­
ini, sum letur upp fríggja­
dagin tann 27. mai kl. 
10.00, er møguleikin hjá 
teimum vitjandi at síggja 
sera áhugaverd, sjáldsom 
og virðismikil frímerkir. 
Framsýningin verður tó 
ikki ein av teimum sera 
stóru frímerkjaframsýn­
ingunum, men ein fram­
sýning har frímerkja­

savnarar úr Føroyum 
og útlandinum sýna 
fram síni frímerkjasøvn. 
Millum annað verður 
heimsins fyrsta frímerki 
víst fram og eisini eitt ek­
ta frímerki klætt við 22 
karat gulli.

Tey vitjandi á fram­
sýningini fáa eina upp­
gávu at loysa. Tey skulu 
atkvøða um, hvat frí­
merkjasavn tey halda 
er tað besta, við at seta 
teirra navn og bústað á 
ein atkvøðuseðil og síða­
ni leggja hendan seðil í 
ein atkvøðupostkassa. 
Trekt verður síðan um 3 
vinningar hvønn dag, sum 
Posta hevur latið.

Á framsýningini er 
eisini gjørligt at ogna sær 
nøkur serstempul, sum 
eru gjørd til hetta enda­
málið og sum bert verða 
brúkt hesar 2 dagarnar, 
framsýningin verður.

Har verða sølubásar 
hjá Føroya Filatelistfelag, 
Reyða Krossi og Posta, har 
tey vitjandi kunnu keypa 
ymisk frímerkir o.a. Eisini 
er eitt frímerkja-tombola 
og onnur áhugaverd tiltøk 
á skránni, sum frímerkja­
áhugað kunnu royna. 

Framsýningin er opin 
fríggjadagin 27. mai frá 
kl. 10.00 til 17.00 og leygar­
dagin 28. mai frá kl. 10.00 
til 16.00.

Tíðindaskriv

Eik skipar fyri áhugaverdum 
og upplýsandi tiltøkum um, 
hvussu tú kanst fáa pen­
ingin at røkka longri í ger­
andisdegnum. Fyrra tiltakið 
verður í Løkshøll í Runavík 
30. mai og seinna tiltakið í 
Miðlahúsinum í Havn 6. juni.

Visti tú, at um tú keypir 
ein kopp av kaffi um dagin, 
kanst tú lættliga brúka upp 
móti 10.000 krónum um árið 
upp á kaffi? 

Tú hugsar kanska ikki um 
tað í gerandisdegnum, men 
leggur tú øll tíni smákeyp 

saman, kann tað vísa seg at 
blíva nógv tilsamans. Kanska 
so nógv, at velur tú okkurt 
frá, kanst tú t.d. spara saman 
til eina uttanlandsferð.

– Kundaráðgevar okk­
ara uppliva javnan, at 
sjálvt smáar broytingar í 
dagligdegnum hjá kunda­
num, kunnu geva væl størri 
fíggjarligt rásarúm. Tað 
krevur bara, at tú verður 
meira tilvitað/ur um tínar 
nýtsluvanar, sigur Marjun 
Eystberg, økisleiðari í Eik.

Tí skipar Eik nú fyri 
tveimum tiltøkum við 
íblástri, góðum ráðum og 

amboðum til títt fíggjarlív. 
Tiltøkini eru ætlað øllum, 
sum fegin vilja hava góð ráð 
um, hvussu ber til at fáa betri 
innlit í og betri yvirlit yvir 
egna- og familjunýtsluna.

Eitt nú fer Erika Hay­
field, ið hevur eina Phd í 
brúkaramentan, at greiða 
frá týdninginum av at kenna 
sín egna brúkaraatburð. Á 
tann hátt kann ein gerast ein 
meira tilvitaður og kritiskur 
brúkari.

Hannelena Jacobsen og 
Bente Kjær, ið standa aftan 
fyri bóklingin »Tann góði 
matpakkin« hjá Fólkaheilsu­

ráðnum, fara at geva góð ráð 
um matvanar og daglig inn­
keyp.

Eisini fara kundaráðgevar 
í Eik m.a. at vegleiða í at legg­
ja fíggjarætlan. 

Fyrra tiltakið verður 
mánakvøldið 30. mai í Løks­
høll í Runavík og seinna til­
takið verður mánakvøldið 6. 
juni í Miðlahúsinum í Havn. 
Bæði tiltøkini byrja kl. 19.30 
og enda kl. 21.30.

Neyðugt er ikki við til­
melding og øll eru vælkomin.

Frímerkir 
fyri 
milliónir
FRÍMERKI Føroya Filatelistfelag, 
sum er felagið fyri frímerkja­
savnarar í Føroyum, fer í døgu­
num 27. - 28. mai 2011 at 
skipa fyri einari áhugaverdari 
frímerkjaframsýning í 
Norðurlandahúsinum

Hvar fara pengarnir?

Poulsen

Tað hevur í longri tíð verið 
opið stríð millum Sjúrð 
Skaale og formannin í 
Tjóðveldi, Høgna Hoydal, 
um stýrisskipanarlógina, og 
meira enn einaferð hevur 
Sjúrður Skaale lagt Høgna 
Hoydal undir at hava logið. 
Men hetta sær formaðurin 
í Tjóðveldi ikki sum eitt 
persónligt stríð.

- Eg harmist sjálvandi 
almikið um, at tað er komið 
hartil, at Sjúrður fer úr 
flokkinum. Vit hava roynt 
at tosa saman, men tað 
hevur ikki borið á mál. 
Talan er kortini ikki um eitt 
persónligt stríð, men eina 
politiska ósemju, og tað 
staðfestir Sjúrður Skaale 
sjálvur eisini í sínum skrivi 
til okkum og miðlarnar, sigur 
Høgni Hoydal.

Høgni Hoydal leggur 
stóran dent á, at teir hava 
tosað nógv saman um málið.

- Eg hevði vónað, at vit 
kundu funnið eina semju, 
og tað hevði eg eisini miðað 
ímóti, men nú hevur Sjúrður 
Skaale so tikið seg úr 
flokkinum, og tað harmist 
eg um, sigur Høgni Hoydal.

Hetta er annar 
tinglimurin, sum eftir fáum 
árum er farin út Tjóðveldi.

- Eisini í tí førinum var tað 
ein politisk ósemja, sum førdi 
til, at Karsten Hansen fór úr 
Tjóðveldi. Sjálvandi er tað 
ein trupulleiki, tá limir rýma 
úr flokkinum, men sum sagt 
hevur tað í báðum førum 
verið politiskar ósemjur, ið 
hava ført til tað, sigur Høgni 
Hoydal.

Høgni Hoydal harmast um, 
at Sjúrður Skaale nú hevur 
stungið í sekkin.

- Vit hava verið ógvuliga 
glað fyri at havt Sjúrð Skaale í 
flokkinum, og tí er tað avgjørt 
eingin lætti, at hann nú fer, 
sigur Høgni Hoydal.

Formaður Tjóðveldis 
vísir eisini til egnu úttalilsir 

hjá Sjúrði Skaale, har hann 
undirstrikar, at tala er um 
politiska ósemju.

Men eg má helst liva við, at 
hetta verður lagt út sum eitt 
persónligt stríð í miðlunum, 
hóast bæði eg sjálvur og 
Sjúrður Skaale vísa á, at talan 
er um politiska ósemju, sigur 
Høgni Hoydal.

Einki persón­
ligt stríð
- Hóast tað kann síggja so út og verður lagt soleiðis út í 
miðlunum, so er tað ikki eitt persónligt stríð millum meg og 
Sjúrð Skaale, sum hevur elvt til, at hann hevur tikið seg úr 
flokkinum, sigur Høgni Hoydal, formaður í Tjóðveldi

Høgni Hoydal harmast um, at Sjúrður Skaale hevur gjørt av at taka seg úr Tjóðveldi


